Арайлым БЕЙСЕНБАЕВА
«МӘҢГІЛІК ЕЛ»  акциясын солтүстікқазақстандықтар да қолдады
 Бұрнағы күні облыс орталығында республикалық “Мәңгілік Ел” жалпыұлттық патриоттық акциясы өтті. Шығыс Қазақстан облысынан бастау алып, біздің өңірге жеткен акцияны облыс әкімі Самат Ескендіров пен Қазақстан халқы Ассамблеясы Төрағасының орынбасары – хатшылық меңгерушісі Ералы Тоғжанов ашты.

– “Мәңгілік Ел” Ұлттық Идеясы Мемлекет басшысының “Қазақстан жолы – 2050: бір мақсат, бір мүдде, бір болашақ” Жолдауында алғаш рет ұсынылды. Маңызды құжат еліміздің тұрақты дамуын, барша қазақстандықтардың жағдайын жақсартуға бағытталған бірегей патриоттық тұжырымдама болып табылады, – деді облыс әкімі Самат Ескендіров.

Ал Қазақстан халқы Ассамблеясы Төрағасының орынбасары – хатшылық меңгерушісі Ералы Тоғжанов:

– Тарихи кезеңнің бел ортасынан бірге өтудеміз. Кеше ғана Шығыс Қазақстанда басталған “Мәңгілік Ел” акциясы бүгін Солтүстік Қазақстанда жалғасын тапты. Бұл рухани байлығымыздың өскендігінің белгісі. Елбасы өз Жолдауында атап өткеніндей, бір мақсат тәуелсіз елімізді нығайта түссе, бір мүдде бүкіл құндылықтарымыз бір-бірімен байланыстырады, ал бір болашақ – ол Қазақстанды бақытты елге айналдыру. Олай болса, ертеңгі күннің иесі – жастар, осындай болашақты Сіздермен бірге құруға біз де әзірміз! – деді. 

Аталмыш акция барысында жас буын өкілдері – М.Қозыбаев атындағы СҚМУ-дің студенті Асқар Баймұқанов, Қазақстан халқы облыстық ассамблеясы жанындағы “Бірлік” жастар қоғамдық бірлестігінің төрайымы Наира Заргарян, “Самғау” ансамблінің жетекшісі Тоқтар Ғалым, ҚР ІІМ ІӘ Әскери институтының курсанты Мұрат Ерзат “Мәңгілік Ел” Ұлттық Идеясын жүзеге асыруға өздерінің үлестерін қосатындықтарын айтып, Елбасының биылғы Жолдауында аталған 7 басымдық бойынша өз ойларын жеткізді.

Бұдан кейін сахна төріне “Мәңгілік Ел” Ұлттық Идеясына арналған қазақстандықтардың игі лебіздері жазылатын “Тілек кітабы” шығарылып, ол Қызылорда облысына жол тартты. Оны салтанатты түрде шығарып салғаннан кейін солтүстікқазақстандықтар еліміздің Гимнін орындады.

